
 Хатынь — былая вёска Лагойскага раёна Мінскай вобласці. Яна стала 

сімвалам трагедыі беларускага народа, журботнай старонкай гісторыі часоў 

Вялікай Айчыннай вайны. 

 Гэта адбылося 22 сакавіка 1943 года. Азвярэлыя фашысты ўварваліся ў 

вёску. Жыхары Хатыні нічога не ведалі аб тым, што раніцай за 6 км ад яе 

партызаны абстралялі аўтакалону гітлераўцаў і ў выніку нападзення быў 

забіты нямецкі афіцэр. Але ні ў чым не павінным людзям фашысты ўжо 

вынеслі смяротны прысуд. Усё насельніцтва Хатыні – старых, жанчын, 

дзяцей — сагналі ў калгаснае гумно. Потым фашысты замкнулі дзверы, 

аблажылі будыніну саломай, аблілі бензінам і падпалілі. Драўлянае гумно 

імгненна загарэлася. У дыме задыхаліся і плакалі дзеці. Дарослыя спрабавалі 

іх ратаваць. Пад націскам дзесяткаў чалавечых цел не вытрымалі і ўпалі 

дзверы. У ахопленым агнём адзенні, апанаваныя жахам, людзі кінуліся 

бегчы. Але тых, хто вырываўся з полымя, фашысты расстрэльвалі з 

аўтаматаў і кулямётаў. Загінулі 149 чалавек, з іх 75 дзяцей да 16-гадовага 

ўзросту. Вёска была разрабавана і спалена. 

 Адзіны дарослы сведка трагедыі — 56-гадовы вясковы каваль Іосіф 

Камінскі, абгарэлы, паранены, апрытомнеў позна ноччу, калі фашыстаў ужо 

не было ў вёсцы. Яму давялося перажыць яшчэ адзін цяжкі ўдар: сярод 

трупаў аднавяскоўцаў ён знайшоў свайго сына. Хлопчык быў смяротна 

паранены ў жывот, атрымаў моцныя апёкі. Ён памёр на руках у бацькі. 

 Гэты трагічны момант з жыцця Іосіфа Камінскага пакладзены ў аснову 

стварэння адзінай скульптуры мемарыяльнага комплексу "Хатынь" — 

"Няскораны чалавек". 

 У памяць аб сотнях беларускіх вёсак, знішчаных нацыстамі ў гады 

Вялікай Айчыннай вайны, і вялікага ўкладу беларускага народа ў Перамогу 

над фашызмам у студзені 1966 г. было прынята рашэнне аб стварэнні ў 

Лагойскім раёне мемарыяльнага комплексу "Хатынь". 

 У сакавіку 1967 г. быў аб’яўлены конкурс на лепшы праект мемарыяла. 

У ім перамог калектыў архітэктараў: Ю. Градаў, В. Занковіч, Л. Левін, 

скульптар — народны мастак БССР С. Селіханаў. 

 "Праца над праектам захапіла нас, – успамінаў Леанід Левін. – Мы 

прыдумалі вянцы зрубаў на месцы былых дамоў, абеліскі ў выглядзе пячных 

комінаў, але чагосьці не хапала. Зарослае травой поле, сведка трагедыі, 

захоўвала мёртвую цішыню. І раптам у гэтай шчымлівай цішыні нечакана 

заспяваў жаўрук. Гук, тут павінен быць гук!" Так нарадзілася ідэя званоў 

Хатыні. 

 У памяць аб 2230000 загінуўшых беларусах — кожным чацвёртым — 

на месцы спаленай разам з жыхарамі вёскі Хатынь 5 ліпеня 1969 г. адбылося 

ўрачыстае адкрыццё мемарыяльнага комплексу. У ім увасоблена ідэя 

мужнасці і непахіснасці народа, які прынёс незлічоныя ахвяры ў імя 

Перамогі. 

(Па матэрыялах сайта Дзяржаўнага мемарыяльнага комплексу "Хатынь") 

